
    Naxçıvan Muxtar Respublikasının Nazirlər
Kabineti sentyabr ayının birinci 15 günü
ərzində bir sıra qərarlar qəbul etmişdir. Belə
ki, “Koronavirus infeksiyası ilə mübarizə
tədbirlərində iştirak edən tibb işçilərinin
əmək haqlarına müddətli əlavənin müəyyən
edilməsi haqqında” Nazirlər Kabinetinin mü-
vafiq qərarında dəyişiklik edilərək tibb işçi-
lərinə ödənilən əlavənin müddəti avqust
ayının 1-dən sentyabrın 1-dək uzadılmışdır.
Nazirlər Kabinetinin 2021-ci il 3 sentyabr
tarixli Qərarı ilə “Naxçıvan Beynəlxalq Hava
Limanının nəzarət edilməyən zonalarının
təhlükəsizliyinin təmin edilməsi Qaydası”
təsdiq olunmuşdur. Müvafiq Qaydaya görə
insanların davranış xüsusiyyətlərinin müəyyən
edilməsi, şübhəli əlamətlərin öyrənilməsi və
sistemləşdirilməsi hava limanının nəzarət
edilməyən bütün zonalarında, əsasən də ae-
rovağzal kompleksinin giriş qapılarında, sər-
nişinlərin əlyükü və baqajları ilə birlikdə
toplanıldığı qeydiyyat duracaqlarının yanın-
dakı sahələrdə və gözləmə zallarında həyata
keçirilir. Sərnişin terminallarında əsas təh-
lükəsizlik qaydaları haqqında (lövhələrdə,

plakatlarda, elektron tablolarda və ya radio-
elanlar vasitəsilə) ictimaiyyətə məlumat
verilir, sərnişinlərə əşyalarını nəzarətsiz qoy-
mamaları, şübhəli şəxslər və onların hərəkətləri
barədə aviasiya təhlükəsizliyi xidmətinin
personalına və ya polis orqanlarının əmək-
daşlarına dərhal məlumat vermələri haqqında
mütəmadi olaraq radioda elanlar edilir.
    Bununla yanaşı, Nazirlər Kabinetinin eyni
tarixli digər Qərarı ilə “Dövlət Taxıl Fondunun
saxlanılması və istifadəsi Qaydaları”nda də-
yişiklik edilmişdir. Dəyişikliyə əsasən Dövlət
Taxıl Fonduna tədarük olunan, fondda sax-
lanmağa qoyulan, fonddan istifadəyə verilən
və Fondun yeniləşdirilməsi zamanı taxıl üçün
birinci, ikinci və üçüncü sinif buğdalar üzrə
tələblər müəyyən edilmişdir.
    Nazirlər Kabinetinin 2021-ci il 6 sentyabr
tarixli Qərarı ilə “Naxçıvan Muxtar Respub-
likasında yol-nəqliyyat hadisələri nəticəsində
dəyən sosial-iqtisadi və ekoloji zərərin qiy-
mətləndirilməsi və hesablanması Qaydaları”

təsdiq edilmişdir. Adıçəkilən Qaydaya əsasən
yol-nəqliyyat hadisələri nəticəsində dəymiş
zərərin Naxçıvan Muxtar Respublikası İqti-
sadiyyat Nazirliyi tərəfindən qiymətləndi-
rilməsi və hesablanması üçün məlumatların
təqdim edilməsi ilə bağlı verilən sorğuya
əsasən Naxçıvan Muxtar Respublikasının
Daxili İşlər, Səhiyyə, Ekologiya və Təbii
Sərvətlər, Əmək və Əhalinin Sosial Müdafiəsi
nazirlikləri, Dövlət Statistika Komitəsi, Av-
tomobil Yolları Dövlət Agentliyi, “Naxçıvan
Muxtar Respublikasının Dövlət Sığorta Xid-
məti” publik hüquqi şəxsi, yerli icra haki-
miyyəti və bələdiyyə orqanları tələb olunan
göstəriciləri qeyd olunmuş müvafiq formaya
uyğun olaraq aidiyyəti üzrə təqdim etməli-
dirlər.
     Eyni zamanda Nazirlər Kabinetinin 2021-ci
il 10 sentyabr tarixli Qərarı ilə “Repetitor
fəaliyyətinin həyata keçirilməsi Qaydaları”
təsdiq olunmuşdur. Həmin Qaydalara görə
repetitor dedikdə, müvafiq fənn və ya elm

sahəsi üzrə ödəniş müqabilində məktəbdən-
kənar dərs keçən, fərdi və ya qrup şəklində
tədris aparan fiziki şəxs nəzərdə tutulur. Re-
petitor fəaliyyəti tədris obyektlərində (bu
Qaydaların tələblərinə uyğun təşkil edilmiş
qapalı məkanlarda) həyata keçirilir. Tədris
obyektləri repetitor fəaliyyətinin həyata ke-
çirilməsi üçün uyğun şəraitə malik olmalı
və tədris prosesinin təşkili ilə bağlı tələb
olunan inventar, cihaz və qurğularla təmin
edilməlidir. Həmçinin tədris obyektləri tikinti
norma və standartlarına uyğun olaraq su,
kanalizasiya və havalandırma sistemləri və
qızdırıcı cihazlarla təchiz olunmalı, normal
görməni təmin edən elektrik lampaları ilə
işıqlandırılmalıdır. Məlumat üçün bildirək ki,
Qaydalarda müvafiq məqsəd üçün Təhsil
Nazir liyindən sertifikat alınması və repeti-
torların dövlət vergi xidməti orqanlarında
qeydiyyata götürülməsi nəzərdə tutulmuşdur.
    Qəbul olunan normativ-hüquqi aktların
tam mətni ilə Naxçıvan Muxtar Respublika-
sının Hüquqi Aktların Dövlət Reyestrində
(www.huquqiaktlar.nakhchivan.az) tanış olmaq
mümkündür. 

Naxçıvan Muxtar Respublikası Nazirlər Kabinetinin
mətbuat xidmətinin məlumatı

     2021-2022-ci illərin payız-qış mövsümünə
hazırlıq və qarşıda duran vəzifələrlə əlaqədar
“Naxçıvan Muxtar Respublikasının Dövlət
Nəqliyyat Xidməti” publik hüquqi şəxsində
keçirilən tədbirdə publik hüquqi şəxsin direktoru
Əli Hüseynəliyev çıxış edib. Bildirib ki, Ali
Məclis Sədrinin 2021-ci il 2 sentyabr tarixli
Fərmanı ilə Naxçıvan Muxtar Respublikası
Dövlət Nəqliyyat Xidmətinin və Naxçıvan
Şəhər Nəqliyyat İdarəsinin əsasında  “Naxçıvan
Muxtar Respublikasının Dövlət Nəqliyyat
Xidməti” publik hüquqi şəxs yaradılıb. Bu
yenilik bu sahənin əməkdaşlarını daha səylə
işləməyə, intizamı möhkəmləndirməyə, xid-
mətin səviyyəsini yüksəltməyə sövq edir.
     Vurğulanıb ki, qarşıya qoyulmuş tapşırıq-
ların icrasının təmin edilməsi məqsədilə, eləcə
də 2021-2022-ci illərin payız-qış mövsümünü
qüsursuz başa vurmaq üçün hazırlıq işlərinə
başlanılıb. İlk olaraq payız-qış mövsümünə
hazırlıq və texniki müayinə komissiyalarının
fəaliyyəti əlaqələndirilib, bütün sahələrə nəzarət
gücləndirilib. Payız-qış mövsümünə hazırlıq
komissiyası Sədərək rayonunun Sədərək,
Şərur rayonunun Havuş, Şahbulaq, Yuxarı
Yaycı, Babək rayonunun Gərməçataq, Yuxarı
Buzqov, Ordubad rayonunun Unus, Tivi, Pa-
rağa, Şahbuz rayonunun Ağbulaq kimi ucqar
dağ kəndlərinə işləyən nəqliyyat vasitələrinin
sahibkarları ilə görüşərək mövcud çatışmaz-
lıqların aradan qaldırılması istiqamətində
onlara lazımi köməklik göstərilib.
    Qeyd edilib ki, şəhərdaxili marşrut av-
tobusların, mikroavtobusların və taksi minik
avtomobillərinin mövsümlə əlaqədar yarana
biləcək problemlərinin həll edilməsi məq-
sədilə mexanik və çilingərlərdən ibarət
təmir briqadası təşkil olunub, mövsüm

ərzin də qarşıya çıxacaq hər hansı nasazlığı
vaxtında aradan qaldırmaq üçün təmir sexləri
hazır vəziyyətə gətirilib, sərnişinlərə key-
fiyyətli nəqliyyat xidməti göstərilməsi üçün
lazımi şərait yaradılıb. 
     Bildirilib ki, payız-qış aylarında avtonəq-
liyyat vasitələri ilə təhlükəsiz sərnişin daşın-
masına, marşrut qrafikinə, avtobusların sürət
həddinə və hərəkət cədvəlinə nəzarət olunması
məqsədilə 57 nəqliyyat vasitəsinə GPS mo-
nitorinq izləmə sistemi quraşdırılıb. Beynəlxalq
sərnişindaşıma xidməti göstərən avtobusların
da fəaliyyəti diqqət mərkəzində saxlanılıb,
İran İslam Respublikasının ərazisindən keç-
məklə Naxçıvan-Bakı-Naxçıvan marşrutunda
işləyən avtobusların mövsüm ərzində fasiləsiz
fəaliyyət göstərməsini təmin etmək üçün tex-
niki müayinələr aparılıb, zəruri təmir işləri
vaxtlı-vaxtında həyata keçirilib, həmin avto-
busların ön şüşəsi dəyişdirilib. Avtovağzalların
da fəaliyyəti diqqət mərkəzində saxlanılıb,
balanslarında olan tikililərin, yaşıllıq ərazi-
lərinin yüksək səviyyədə saxlanılması və sər-
nişinlərə xidmətin səviyyəsinin yüksəldilməsi
üçün tədbirlər görülüb. 
    Sonra məruzə ətrafında çıxışlar olub,
qarşıda duran vəzifələr barədə tapşırıqlar
verilib.

- Nail ƏSGƏROV

Nəqliyyat işçiləri mövsümə hazırlıqla bağlı 
məsələləri müzakirə ediblər

    Naxçıvan Muxtar Respublikasında ilk milli
hərbi hissənin yaradılmasının 29-cu ildönümü
münasibətilə Əlahiddə Ümumqoşun Orduda
silsilə tədbirlər keçirilib, xidmətdə və döyüş
tapşırıqlarının icrasında fərqlənən hərbi qul-
luqçular mükafatlandırılıblar.
    Silsilə tədbirlərdə əvvəlcə şəhidlərimizin
əziz xatirəsi yad edilib və Dövlət Himnimiz
səsləndirilib.
    Vətən müharibəsi iştirakçıları ilə görüşən
Əlahiddə Ümumqoşun Ordu komandanı, gene-
ral-polkovnik Kərəm Mustafayev 44 günlük
müharibə ilə qazanılan Qələbədən danışıb. Bil-
dirilib ki, güclü siyasi iradəyə, yüksək sərkərdəlik
məharətinə malik ümummilli lider Heydər Əliyev
Naxçıvan Muxtar Respublikası Ali Məclisinin
Sədri seçiləndən cəmi 4 gün sonra – 1991-ci il
sentyabrın 7-də Naxçıvan Müdafiə Komitəsi
yaradılıb. 15 sentyabr 1992-ci ildə Müdafiə Ko-
mitəsinin bazasında yaradılan 5-ci əlahiddə güc-
ləndirilmiş motoatıcı briqada Əlahiddə Ümum-
qoşun Orduya qədər inkişaf yolu keçib.
    General-polkovnik Kərəm Mustafayev bil-
dirib ki, ümummilli lider Heydər Əliyevin
müəyyənləşdirdiyi ordu quruculuğu siyasətinin
Azərbaycan Respublikasının Prezidenti, Mü-
zəffər Ali Baş Komandan cənab İlham Əliyev
tərəfindən uğurla davam etdirilməsi nəticəsində
2016-cı ilin Aprel və 2018-ci ilin Günnüt zə-
fərlərini qazandıq, 2020-ci ildə 44 günlük
Vətən müharibəsini şanlı qələbə ilə başa vurduq.
    Vurğulanıb ki, bu gün Naxçıvan Muxtar
Respublikasında Ali Məclis Sədrinin qayğısı
ilə yeni hərbi hissələrin yaradılması, mövcud
hərbi hissələrdə infrastrukturun müasirləşdi-
rilməsi istiqamətində mühüm işlər görülür, bö-
yük əhəmiyyətə malik layihələr icra olunur.
Uzun illər müxtəlif mərhələlərdən keçərək for-
malaşmış Əlahiddə Ümumqoşun Ordu ən çətin
döyüş tapşırıqlarını yerinə yetirməyə qadirdir. 
    Tədbirdə çıxış edən Vətən müharibəsi işti-
rakçıları kapitan Əli Kərimov və kapitan Rüfət
Məmmədzadə döyüşlər barədə təəssüratlarını
bölüşüb, müharibə iştirakçılarına, qazilərə və
şəhid ailələrinə göstərilən qayğıdan danışıblar.
    Çıxışların ardından Əlahiddə Ümumqoşun
Ordunun hərbi qulluqçularına Azərbaycan Res-
publikasının Prezidenti, Müzəffər Ali Baş Ko-
mandan cənab İlham Əliyevin müvafiq Sə-
rəncamları ilə müxtəlif orden və medallar,

Azərbaycan Respublikasının müdafiə naziri,
general-polkovnik Zakir Həsənovun əmrləri
ilə müxtəlif medal və hərbi rütbələr, Naxçıvan
Muxtar Respublikası Ali Məclisinin Sədri
cənab Vasif Talıbovun tapşırığına əsasən Əla-
hiddə Ümumqoşun Ordu komandanı, gene-
ral-polkovnik Kərəm Mustafayevin əmrləri
ilə vaxtından əvvəl və növbəti hərbi rütbələr,
fəxri fərman, pul mükafatı və qiymətli hədiy-
yələr təqdim edilib.
    Diqqətə çatdırılıb ki, 7 sentyabr 1991-ci
ildə ümummilli lider Heydər Əliyevin rəhbərliyi
ilə yaradılan və Əlahiddə Ümumqoşun Orduya
qədər böyük inkişaf yolu keçən Naxçıvan Mü-
dafiə Komitəsinin ilk sədri Elman Abbasov
təyin edilib. Elman Abbasovun xüsusi xidmətləri
sayəsində torpaqlarımızın qorunması daha da
peşəkarlaşaraq müdafiə gücümüz nizami ordu
halını almışdır.
    7 sentyabr 2021-ci il tarixdə Azərbaycan
Respublikası müdafiə nazirinin əmri ilə Abbasov
Elman Abbas oğlu ölümündən sonra “Şücaətə
görə” medalı ilə təltif olunub. Azərbaycan
Respublikasının “Şücaətə görə” medalının təq-
dim edildiyi tədbirdə Elman Abbasovun oğlu
Tural Abbasov və qardaşı Nizami Abbasov iş-
tirak ediblər. Tədbirdə Əlahiddə Ümumqoşun
Ordu komandanı, general-polkovnik Kərəm
Mustafayev Elman Abbasovun  ərazi bütövlü-
yümüzün qorunub saxlanılmasında xüsusi xid-
mətlərinə, öz xidməti vəzifələrini, Vətənin mü-
dafiəsində hərbi borcunu yerinə yetirərkən
şücaət göstərdiyinə görə təltif edildiyini diqqətə
çatdırıb. 
    Elman Abbasovun oğlu Tural Abbasov
göstərilən qayğıya görə dövlətimizə minnətdarlıq
edib və bunu Vətən, xalq qarşısında xidməti
olan şəxslərə hərtərəfli dövlət qayğısı kimi
dəyərləndirib. 
     İlk milli hərbi hissənin yaradılmasının 29-cu
ildönümü münasibətilə Təlim-Tədris Mər-
kəzində keçirilən tədbirdə çıxış edən Əlahiddə
Ümumqoşun Ordunun zabitləri polkovnik-
leytenant Fariz Sərxanov və mayor Yalçın
Ağayev, Azərbaycan Vətən Müharibəsi Ve-
teranları və Şəhid Ailələri Naxçıvan Muxtar
Respublika Təşkilatının Naxçıvan Şəhər Şö-
bəsinin sədri  Zahid Cəfərov, Vətən müharibəsi
iştirakçıları və digər qonaqlar Əlahiddə
Ümumqoşun Ordunun keçdiyi döyüş yolundan
danışıblar. 
    Hərbi hissələrin bədii özfəaliyyət kollek-
tivlərinin ədəbi-bədii kompozisiya ilə çıxış
etdiyi tədbirdə Naxçıvan Şəhər Mədəniyyət
Şöbəsinin “Şəlalə” instrumental ansamblının
solistləri vətənpərvər mahnılar ifa ediblər.
    Sonda Əlahiddə Ümumqoşun Ordunun keç-
diyi döyüş və inkişaf yolundan bəhs edən
sənədli film nümayiş etdirilib.

Nəriman NƏCƏFOV

İlk milli hərbi hissənin yaradılmasının 29-cu ildönümü qeyd olunub

    Naxçıvan Muxtar Respublikasında miq-
rasiya proseslərinə dövlət nəzarətinin güc-
ləndirilməsi, qanunsuz miqrasiyanın qarşı-
sının alınması məqsədilə Dövlət Miqrasiya
Xidməti tərəfindən həyata keçirilən tədbirlər
avqust ayında da davam etdirilmişdir. Xidmət
tərəfindən muxtar respublika ərazisində qa-
nunsuz yaşayan və qeydiyyatsız olan, qa-
nunsuz əmək fəaliyyəti ilə məşğul olan,
habelə müvəqqəti yaşamaq üçün icazə və-
siqəsini itirən 58 əcnəbi aşkarlanaraq Azər-
baycan Respublikasının qanunvericiliyinə
uyğun olaraq barəsində müvafiq tədbirlər
görülmüşdür. 
    Ötən ay Dövlət Miqrasiya Xidmətinə,
ümumilikdə, 468 müraciət daxil olmuşdur.
Daxil olan müraciətlərdən 102-si əcnəbilərə
Azərbaycan Respublikasında müvəqqəti

yaşamaq üçün icazənin verilməsi, əmək
fəaliyyəti ilə məşğul olmaq üçün iş icazəsinin
verilməsi, müvəqqəti olma müddətinin uza-
dılması, eləcə də vətəndaşlıq məsələləri ilə
bağlı olmuşdur. Müraciətlərin hər biri ayrı-
ayrılıqda qanunvericiliyin tələblərinə əsasən
araşdırılmış, müvafiq qərarlar qəbul edil-
mişdir.
     Ötən dövrdə olduğu yer üzrə qeydiyyatla
bağlı 366 müraciət qeydə alınaraq icrası təmin
olunmuş, həmin müraciətlərdən 88-i elektron
xidmətlər portalı və elektron poçt üzərindən
qəbul edilmişdir. Dövlət Miqrasiya Xidməti
tərəfindən fəaliyyət istiqamətlərinə uyğun
olaraq maarifləndirmə tədbirləri aparılmışdır.

Naxçıvan Muxtar Respublikası 
Dövlət  Miqrasiya Xidmətinin

mətbuat xidməti

Miqrasiya proseslərinə nəzarət gücləndirilir

Tarixin saxlanc yeri

    “Naxçıvan Ensiklopediyası”nda
qeyd olunur ki, Sədərək Naxçıvan
ərazisində Eneolit dövrünə aid yaşayış
məskənlərindən biridir. 1958, 1978,
1983 və 2000-ci illərdə aparılan ar-
xeoloji qazıntılar zamanı burada
Eneolit və İlk Tunc dövrlərinə aid

yaşayış yeri aşkar edilib. Əldə olunan
maddi mədəniyyət nümunələri hazır -
da Sədərək Rayon Tarix-Diyarşü-
naslıq Muzeyinin ekspozisiyasında
nümayiş etdirilir. Rayon ərazisində
bu günə qədər Əjdəkan, Cin təndiri,
Cəhənnəm dərə, Şir arxı, Dəhnə,
Qaraburun, Qırmızılar, Karvansaray
kimi qədim yer adlarının olması da
bu yurd yerinin tarixi keçmişindən
soraq verir. Əjdəkan dağının ətəyində
yerləşən Əjdəkan mağarası, bir qədər
aşağıda – 7 ildən bir qaynayıb çıxan
Cincili bulaq, insanların tez-tez zi-
yarət etdikləri Ağoğlan türbəsi, Sə-
dərək qalası, “Div hörən” deyilən
siklop tikili qalıqları haqqında dolaşan
əfsanə və rəvayətlər bu gün də elin
yaddaşındadır. Həmçinin Sədərək
qəbiristanlığında XVIII-XIX əsrlərə
dair məzar kitabələri mövcuddur ki,
bu da ta keçmiş zamanlardan türklərin
həmin ərazidə məskunlaşdığını gös-
tərir. Ümumilikdə, Sədərək bölgə-
sində 3 dünya, 14 ölkə, 14 yerli əhə-
miyyətli tarixi abidə mövcuddur.
Ərazidə XX əsrin əvvəllərinə aid
edilən hamam, 2 tarixi məscid binası
burada həm də memarlığın tarixi in-
kişafından xəbər verir. Tarixi qay-
naqlarda sədərəkli memar Məhəm-
mədin, Təqi oğlu Məşədi Əhmədin
adları keçir.
    2010-cu ildən arxeoloji tədqiqat-
lara cəlb edilən Sədərək yaşayış yeri
Eneolitdən Son Dəmir dövrünə və
orta əsrlərədək böyük bir dövrü əhatə
edir. Abidə xalq arasında “Kültəpə”,
“şəhər yeri” adları ilə də tanınır. 
    Səfəvilər dövründə Sədərək Nax-
çıvanın digər bölgələri ilə birlikdə
Çuxursəd bəylərbəyliyinin tərkibində
olub, orta əsrlərdə şəhər səviyyəsinə
yüksəlib. Fransız səyyahı Jan Şarden,
türk səyyahı Övliya Çələbi və di-
gərləri öz qeydlərində Sədərəkdən
də bəhs ediblər. “İrəvan əyalətinin
icmal dəftəri”ndə Sədərək nahiyə-

sinin 24 kənddən ibarət olduğu bil-
dirilib.
    Bu torpağın tarixinin qədimliyini
mərhum şairimiz Vaqif Məmmədov
belə poetikləşdirib:
     Tarix hopub bu yerdə hər kəlməyə,
    Qarışında neçə nağıl, söz olar.
    Sədərəyin tarixini bilməyə
    İnsan üçün bir ömür də az olar.

Üzümçülüyün məskəni

Sədərəklilərin əsas məşğuliy-
yətini tarixən əkinçilik təşkil

etsə də, sonralar təsərrüfatlarında
üzümçülük də yer alıb. Bu barədə
faktları Övliya Çələbinin “Səyahət-
namə”sindən oxuyuruq: “Biz Sədə-
rək kəndinə çatdıq. Naxçıvan tor-
pağında yerləşən kənd gözəl və
abaddır, min gözəl evi, saysız-he-
sabsız bağ və üzümlükləri, xoş iqlimi
var”. 

Hələ 1974-cü ildə Naxçıvan
MSSR-in yaradılmasının 50 illiyi
tədbirlərində iştirak etmək üçün
Naxçıvana gələn ümummilli lider
Heydər Əliyev Sədərəkdə olmuş,
yeni salınmış üzüm bağlarında kənd
əməkçiləri ilə görüşmüşdür. Ulu
öndər Sədərək ərazisindən səmərəli
istifadə olunması, üzümçülük tə-
sərrüfatının genişləndirilməsi barədə
tapşırıqlarını vermişdir. Görkəmli
dövlət xadimi Heydər Əliyev 1977-ci
ildə Bakıda kənd əməkçilərinin
respublika müşavirəsindəki nitqində
Azərbaycan üzrə ən yüksək göstə-
ricilərə nail olan 10-12 təsərrüfatın
sırasında Sədərəkdəki üzümçülük
sovxozunun da adını çəkir, Süley-
man Nəsirovun sovxozdakı briqa-
dasını Azərbaycanda üzümçülüyün
mayaklarından biri kimi qiymət-
ləndirir.
    1978-ci il oktyabrın 15-də res-
publika rəhbəri kimi 2-ci dəfə Nax-
çıvana gələn ulu öndər Sədərəkdə
əhali ilə görüşür, kənd ağsaqqallarına,
ziyalılara Sədərək üçün gələcəkdə
görüləcək işlər barədə, xüsusilə bu-
rada salınacaq nümunəvi qəsəbədən
bəhs edir. 
     1980-ci il may ayının 19-da yenə
Naxçıvana gələn ümummilli lider Sə-
dərəyin bir çox əkin sahələrində
olmuş, əməkçilərlə və ağsaqqallarla
görüşüb, kəndin problemləri ilə bağlı

söhbətlər aparmışdı. Dahi rəhbərin
Naxçıvana və Sədərəyə hər gəlişi,
bu qəsəbənin inkişafına stimul ver-
mişdir.
    Ötən əsrin 70-ci illərində ulu
öndər Heydər Əliyevin təşəbbüsü
ilə sərhəddə inşa edilən və Şərur-
Sədərək bölgəsinin iqtisadi həyatında
mühüm yer tutan şərab emalı zavodu
fəaliyyətini ermənilər bu zavodu da-
ğıdana qədər davam etdirmişdir.
    ...1990-cı il Sədərək hadisələri
nəinki bu bölgənin, ümumilikdə,
Azərbaycanın tarixində mühüm bir
səhifəni təşkil edir. Məlumdur ki,

ermənilərin Sədərəyə, ümumən, Nax-
çıvana, Azərbaycana torpaq iddiaları
1990-cı illərdən başlamayıb. Bunun
tarixi kökləri keçmişə dayanır. 1905-
1907, 1918-1920-ci illərin o ağır,
qanlı-qadalı günləri Sədərəkdən də
yan keçməyib.
    1918-1920-ci illərdə Sədərək əha-
lisinin erməni daşnaklarına qarşı
apardığı mübarizədə Abbasqulu bəy
Şadlinskinin rəhbərliyi ilə təşkil
edilmiş “Qırmızı Tabor”un böyük
xidmətləri olub. Onun əsas qərargahı
bir müddət Sədərəkdə yerləşib. Ta-
borun üzvlərindən 40 nəfəri sədərəkli
idi. Onlardan Həsən Şahverdiyev,
Heydər Heydərov, Müseyib Tarver-
diyev, Ələkbər Sadiqov, Nəcəf Əli-
yev, Qafar Əliyev, Qasım Hüseynov,
Allahverdi Cəfərov, Zeynalabdin
Həsənov, Yusif Əliyev, Məhəmməd
Əkbərov, Həbib Bağırovun adlarını
çəkmək olar. Bu igidlərlə yanaşı,
Zəhra Dünyamalıyeva adlı qadın da
döyüşlərdə qəhrəmanlıq göstərib.
     Həmin dövrlərdə Dərələyəz və
Zəngəzur dağlarına çəkilmiş daşnak
dəstələri hücumları ilə Şərur əhalisini
rahat buraxmırdı. “Qırmızı Tabor”un
döyüşçüləri 40 kilometrlik cəbhə xət-
tində düşməni geri oturtmuş və yurdu

qorumuşlar. 1921-ci ildə Naxçıvan,
İrəvan, Dərələyəz, Zəngəzur, Şərur
və digər yerlərin erməni daşnakla-
rından təmizlənməsində fərqləndik-
lərinə görə “Qırmızı Tabor”un “Qır-
mızı Bayraq” ordeni ilə təltif edilmiş
19 döyüşçüsünün 4 nəfəri sədərəkli
olub: Qasım Hüseynov, Nəcəf Əliyev,
Qafar Əliyev, Ələkbər Sadiqov.
    “Qırmızı Tabor”un fəal üzvlə-
rindən olan Sədərək taborunun ko-
mandanı Həsən Şahverdiyev 17 nə-
fərlə kəndi qoruyub. Həsən həm-
kəndlilərinin yaddaşında, həm də
xeyirxah əməlləri ilə də qalıb. Belə
ki, 1929-cu ildə onun təşəbbüsü ilə
dağlardan daş daşınaraq çətinliklə
də olsa, 4 sinifli məktəb tikilib.

Sədərək necə qorundu

Sədərək 1990-1993-cü illərdə
14 dəfə ermənilərin güclü

hücumuna məruz qalıb, buraya
300-ə yaxın top mərmisi atılıb, 500-ə
yaxın ev, məktəb, ictimai-inzibati
binalar, sosial obyektlər dağıdılıb.
Düşmənin məkrli planı, güclü texnika
ilə qəfil hücumları və buna hazırlıqlı
olmayan sədərəklilər... Hələ 1988-ci
ildən başlayan hadisələr, silahlı hü-
cumlar 1990-cı ildə kulminasiya
nöqtəsinə çatdı. Beləcə, Sədərək
ağır sınaqla üz-üzə qaldı.
    1990-cı il iyul ayının 22 -də Nax-
çıvana gələn ulu öndər Heydər Əliyev
iyulun 28-də Sədərək kəndinə gedir.
Əhalini daha dözümlü və əzmkar
olmağa, düşmən qarşısında daha

mətanətlə dayanmağa səsləyir.
    18 may 1992-ci il... Strateji ba-
xımdan mühüm coğrafi mövqedə
yerləşən Laçın rayonu Ermənistan
silahlı qüvvələri tərəfindən işğal
edilir. Ermənilərin digər planı ilə
həmin gün Sədərək səddi də yarılmalı
idi. Erməni təcavüzkarları bütün
qüvvələrini cəmləşdirib üç istiqa-
mətdən – Əjdəkan dağı, Beşbarmaq-
Ucubiz və Mil dağı-Qaraburun isti-
qamətlərindən hücuma keçərək nəyin
bahasına olursa-olsun, rayonu işğal
etmək qərarına gəlmişdilər. Düşmənin
ağır hücum əməliyyatları nəticəsində

Sədərək 38 şəhid verir. Yaralıların
sayı isə bundan da çox idi. Mildə
şəhid olanlardan 17 nəfərin nəşini
götürmək mümkün olmur. Onların
meyitləri ulu öndər Heydər Əliyevin
səyi nəticəsində 10 gün sonra dö-
yüşdükləri səngərdən götürülərək
torpağa tapşırılır. Görkəmli dövlət
xadimi Heydər Əliyev həmin ağır
günlərdə Sədərəyin müdafiəsində
yaralananların da taleyinə bir an
belə, biganə qalmır, onların müalicəsi
ilə maraqlanır, ağır yaralıların qardaş
Türkiyənin müxtəlif şəhər xəstəxa-
nalarına göndərilməsi üçün ciddi
tapşırıqlar verir.
    1993-cü ilə qədər davam edən

müharibədə naxçıvanlılar ulu öndər
Heydər Əliyevin ətrafında sıx bir-
ləşərək Sədərəyi mərdliklə qorumağa
müvəffəq olurlar. Necə deyərlər, el
bir olsa, dağ oynadar yerindən. Bu
müharibədə 109 nəfər şəhidlik zir-
vəsinə yüksəlir.
    Ümummilli lider 2002-ci ilin
avqust ayında muxtar respublikaya
səfəri çərçivəsində Sədərək rayon
zəhmətkeşləri ilə görüşündə əvvəlki
illəri belə xatırlayır: “Sədərək ra-
yonunun Naxçıvan Muxtar Res-
publikasında, o cümlədən Azər-
baycanda xüsusi yeri var. Böyük
bir kənd olmuş və rayon statusu
almış Sədərək həmişə bizim, Azər-
baycanın ən kənar yerində, sər-
həddə yerləşərək Azərbaycan tor-
paqlarını qorumuş, saxlamış və
mərdlik nümunələri göstərmişdir.
Mən indi qəsəbəni bu cür görəndə
həddindən artıq sevinirəm”.

II Qarabağ müharibəsi

    27  sentyabr  2020-ci il tarixdə

Azərbaycan Respublikası Prezidenti,
Azərbaycan Silahlı Qüvvələrinin
Ali Baş Komandanı cənab İlham
Əliyevin əks-hücum əmri ilə tarixə
II Qarabağ müharibəsi adı altında
düşmüş əzəli ata-baba torpaqları-
mızın işğaldan azad olunması üçün
hərbi əməliyyatlara başlanıldı.  Bu
uğurlu əməliyyatlar nəticəsində
işğal altındakı torpaqlarımız rəşa-
dətli ordumuzun şücaəti və şəhid-
lərimizin qanı bahasına azad edildi.
Bu müharibədə Sədərəyin 44 igid
oğlu müharibədə iştirak etdi, on-
lardan 4-ü şəhidlik zirvəsinə yük-

səldi. 17 igidimiz müxtəlif dərəcəli
bədən xəsarəti aldı, Ali Baş Ko-
mandanın müvafiq Sərəncamı ilə
24 döyüşçü orden və medallarla
təltif olundu. 
    Atalarının və babalarının Vətən
torpağı üçün etdiklərini bu dəfə on-
ların ardıcılları etdilər. Bu müharibə
Azərbaycan xalqının şanını-şöhrətini
özünə qaytardı. Xalq olaraq qüru-
rumuzu, vüqarımızı, inamımızı özü-
müzə qaytardı. İgid Azərbaycan
oğulları öz qəhrəmanlıqları ilə nəinki
bugünkü nəsil üçün, eyni zamanda
gələcək nəsillər üçün daim fəxr edib,
qürur duyacağımız şanlı tarix yaz-
dılar. Elə bir tarix ki qərinələr, əsrlər
keçəcək, nəsillər dəyişəcək, ancaq
44 günlük Vətən müharibəsi Azər-
baycan xalqının qan yaddaşında və
tarixində qızıl hərflərlə həkk olunub
əbədi yaşayacaq. Biz – bugünkü
nəsil xoşbəxt nəsilik ki, bu şanlı ta-
rixin yazılmasına şahidlik etdik.

Sədərəyin inkişafı 

Naxçıvan Muxtar Respubli-
kası Ali Məclisi Sədrinin

“Sədərək rayonunun sosial-iqtisadi
inkişafı haqqında” 2000-ci il 15
mart tarixli Sərəncamı ilə həyata

keçirilən məqsədyönlü tədbirlər
sərhəd bölgəsinin inkişafına təkan
verib.
    Mərkəzi Heydərabad qəsəbəsi
olmaqla, abadlaşan, gözəlləşən Sə-
dərək bu gün inkişafının ən yüksək
dövrünü yaşayır. Sədərəklilər üçün
90-cı illərin o dəhşətli, əzab dolu
günləri artıq geridə qalıb. Onlar
Naxçıvanın qeyrət qalası Sədərəyin
inkişafına öz töhfəsini verməyə ça-
lışır, qurur, yaradır, şən, firavan
günlərini yaşayırlar. Çünki arxa-
yındırlar. Nə 1918-ci ilin, nə 1948-
1953-cü illərin, nə də 90-cı illərin
rüzgarı artıq bu torpağın üstündən
əsə bilməz. Sədərəyi dövrələyən o
məğrur dağların başında müzəffər
Ordumuzun məğrur əsgərləri keşik
çəkir.
    Bəli, bugünkü Sədərək düşmənə
gözdağıdırsa, dağlarda məskən salan
igidlərimiz yarılmaz səddir. 

Gülnarə  HÜSEYNOVA

“Oğuz yurdu” qəzetinin redaktoru

Tarixin ağır günlərini yaşamış Sədərək
bu gün abad və firavandır

    Naxçıvan Muxtar Respublikasının inzibati ərazi vahidinə daxil olan
Sədərək həm də “Qeyrət qalası” adlanır. Bu bölgəmiz ötən əsrin
səksəninci illərinin sonu, doxsanıncı illərin əvvəllərində mərdliklə qo-
runaraq öz adını tarixin qəhrəmanlıq və mübarizə dolu səhifələrinə
yazdırdı. Qala qapısı rolunu oynayaraq Naxçıvanın erməni işğalından
müdafiə olunmasına öz töhfəsini verən Sədərək bu gün etibarlı şəkildə
qorunur. Saraclı dağı, Vəlidağ, Əjdəkan, Ucubiz, Tejgar və Qırmızılar
dağ silsilələri ilə əhatələnən rayon ərazisi üç ölkə ilə – Türkiyə, İran və
Ermənistanla həmsərhəddir. Azərbaycan Respublikasının Prezidenti
cənab İlham Əliyevin 2021-ci il 23 fevral tarixdə imzaladığı “Naxçıvan
Muxtar Respublikasının Şərur və Sədərək rayonlarının inzibati ərazi
bölgüsündə qismən dəyişikliklər edilməsi haqqında” Azərbaycan Res-
publikası Qanununa əsasən Dəmirçi kənd inzibati ərazi dairəsi Şərur
rayonunun tabeliyindən çıxarılaraq Sədərək rayonunun tabeliyinə ve-
rildikdən sonra rayon bir qəsəbə və dörd kəndi əhatə edir. 

Müasirləşən qədim yurd yerlərimiz

    AMEA Naxçıvan Bölməsində
akademik İsmayıl Hacıyevin müəl-
lifi olduğu “Araz-Türk Cümhu-
riyyəti” kitabının təqdimatı keçi-
rilib.
    Təqdimat mərasimini giriş sözü
ilə Bölmənin Tarix, Etnoqrafiya və
Arxeologiya İnstitutunun baş di-
rektoru, AMEA-nın müxbir üzvü
Fəxrəddin Səfərli açıb. Bildirilib ki,
həyatını Azərbaycan tarixşünaslıq elminin zən-
ginləşdirilməsinə, Naxçıvanın çoxəsrlik döv-
lətçilik ənənələrinin öyrənilməsinə həsr edən
akademik  İsmayıl Hacıyevin tədqiqatlarının
nəticəsi müxtəlif kitab və monoqrafiyalarda,
elmi məqalələrdə öz əksini tapmışdır. Onun
“Naxçıvan Azərbaycanın dövlətçilik tarixində”
adlı monoqrafiyası, habelə digər sanballı əsərləri
Naxçıvanla bağlı erməni saxtakarlığının dar-
madağın edilməsi, fakt və həqiqətlərin dünya
ictimaiyyətinə çatdırılması baxımından olduqca
əhəmiyyətlidir. Yeni nəşr olunmuş “Araz-Türk
Cümhuriyyəti” kitabı da bu fəaliyyətin uğurlu
davamıdır.
    Kitab Naxçıvan Muxtar Respublikası Ali
Məclisi Sədrinin “Araz-Türk Cümhuriyyətinin
fəaliyyətinin tədqiq edilməsi haqqında”
2019-cu il 24 sentyabr tarixli Sərəncamı əsa-
sında “Əcəmi” Nəşriyyat-Poliqrafiya Birliyində
çap olunub. Müəllif burada arxiv materialları

və digər mənbələri yüksək ana-
litik təfəkkürlə təhlil edərək, bir
sıra tədqiqatçılar tərəfindən yanlış
şərh olunan məsələlərə aydınlıq
gətirib. Əminliklə deyə bilərik
ki, İsmayıl Hacıyev bu missiyanı
uğurla yerinə yetirib.

Tarix, Etnoqrafiya və Ar-
xeologiya İnstitutunun şöbə müdiri, tarix
üzrə fəlsəfə doktoru, dosent Emin Şıxəliyev
tədbirdə “Araz-Türk Cümhuriyyəti” kitabı
tarixşünaslığımız üçün dəyərli mənbədir”
mövzusunda məruzə edib. Yeni nəşrin bütün
bölmələri haqqında müfəssəl məlumat verən
məruzəçi bildirib ki, əsərin girişində 1920-ci
ildə tarixi torpağımız Zəngəzurun itirilməsi,
Naxçıvanı Azərbaycandan ayrı salmaq cəhdləri,
erməni vəhşiliyi, Naxçıvanı erməni təcavü-
zündən qorumaq üçün Araz-Türk Cümhuriy-
yətinin yaradılması və bu cümhuriyyətin mü-
hüm tarixi əhəmiyyətindən bəhs olunur.
     Kitabın birinci fəslində Naxçıvanda siyasi
vəziyyət, ermənilərin Naxçıvana qarşı ərazi id-
diaları və silahlı müdaxiləsi, Osmanlı dövlətinin
siyasi-hərbi yardımı, Osmanlı ordusunun Nax-
çıvanı tərk etməsi haqqında məlumatlar, regionda
hökm sürən mürəkkəb tarixi şərait kimi məsələlər
əsərdə bütün təfərrüatı ilə təhlil olunur. 

    İkinci fəsildə Araz-Türk Cümhuriyyətinin
yaranması, hakimiyyət strukturu, ərazisi, əha-
lisinin milli tərkibi, paytaxtı, cümhuriyyətdə
hərbi qüvvələrin təşkili, hökumət başçısının
kimliyi kimi önəmli məsələlərə toxunulur.
Qeyd olunan məsələlərin tarixi tədqiqatlarda
mübahisəli mövzu olduğuna diqqətçəkən mə-
ruzəçi söyləyib ki, müəllif əsərində həmin
problemlərin həllini hədəfə almış, müxtəlif
araşdırmalar və arxiv materialları əsasında
əsaslı nəticələr əldə etmişdir.
     Sonuncu fəsildə isə bölgənin ərazi bütövlüyü
uğrunda erməni daşnaklarına qarşı mübarizəsi,
Azərbaycan Xalq, Cənub-Qərbi Qafqaz cüm-
huriyyətləri ilə əlaqələri, bölgədəki ictimai-
siyasi və hərbi vəziyyət ətraflı şəkildə şərh
olunur. 1921-ci ildə  keçirilən ümumxalq səs-
verməsi ilə əhalinin öz müqəddəratını müəyyən
etməsi, Naxçıvanın Azərbaycanın ərazisi kimi

qorunub saxlanılması məsələlərinə toxunulur.
     Kitabda yer alan digər başlıqlardan söz
açan dosent Emin Şıxəliyev diqqətə çatdırıb
ki, müxtəlif arxiv materiallarının, fotoşəkillərin
əlavə olunması vizuallıq baxımından əhəmiy-
yətlidir. Şəxs və coğrafi adlar göstəricilərinin
nəşrə daxil edilməsi kitabın tərtibinə peşəkar
yanaşmanın  nəticəsidir.
    Tədbirdə AMEA-nın müxbir üzvü Fəx-
rəddin Səfərli və tarix üzrə fəlsəfə doktoru
Musa Quliyev çıxış edərək yeni elmi nəşrdə
qarışıq və yanlış təhlil olunmuş faktların ye-
nidən dəqiqləşdirilməsini, bir sıra məlumatların
daha əhatəli araşdırılmasını yüksək qiymət-
ləndirmiş, əsərin tarix elmimizdə mühüm
əhəmiyyətindən bəhs etmişlər.
    Sonda çıxış edən müəllif, akademik İsmayıl
Hacıyev Naxçıvan Muxtar Respublikası Ali
Məclisi Sədrinin “Araz-Türk Cümhuriyyətinin
fəaliyyətinin tədqiq edilməsi haqqında” Sə-
rəncamının bütövlükdə dövlətçilik ənənələ-
rimizin daha dərindən araşdırılmasına, saxta
erməni iddialarının ifşasına mühüm töhfə ol-
duğunu vurğulayıb. Tariximizə, mədəniyyət
abidələrimizə göstərilən diqqətə və elm adam-
larının əhatə olunduğu qayğıya görə Naxçıvan
Muxtar Respublikası Ali Məclisinin Sədrinə
minnətdarlığını bildirib.

AMEA Naxçıvan Bölməsinin
mətbuat xidməti

“Araz-Türk Cümhuriyyəti” kitabının təqdimatı olub

    Muxtar respublika rəhbərinin xü-
susi qayğısı ilə əhatə olunan uni-
versitetimiz ildən-ilə yeni-yeni uğur-
lara imza atmış, təhsilalan və təh-
silverənlərinin, ixtisaslarının sayının
artması ilə yanaşı, keyfiyyət göstə-
riciləri də bu ali təhsil ocağını ölkə
universitetləri arasında ilk sıralara
qaldıra bilmişdir. Bu gün Naxçıvan
Dövlət Universiteti tərkibində Tibb
fakültəsi olan yeganə universitetdir,
tədris bazasına, maddi-texniki təc-
hizatına, elmi-pedaqoji potensialına,
beynəlxalq əlaqələrinin inkişafına
görə fərqlənən ali təhsil ocağıdır.
Universitet burada təhsil alan əcnəbi
tələbələrin sayına görə də liderdir.
Yeni texnologiyaların tətbiqi, tədrisin
səviyyəsinin yüksəldilməsi, tədris
avadanlıqlarının, tədrisə köməkçi
vəsaitlərin günü-gündən tələbata uy-
ğun olaraq təkmilləşdirilməsi, xü-
susilə də müəllimlərin ixtisaslarına
uyğun olaraq müxtəlif yerli və bey-
nəlxalq təlimlərə cəlb olunması isə
peşəkar kadr hazırlığı işini daha da
sürətləndirir. 
    Təsadüfi deyil ki, bu il Naxçıvan
Dövlət Universiteti “Times Higher
Education” (THE World University
Rankings 2022) versiyası əsasında
aparılan reytinq üzrə beynəlxalq
reytinq cədvəlində dünyanın 200 ən
yaxşı universiteti siyahısında yer
alıb. Bütün bunlar ali təhsil müəs-
sisəsinin daim inkişafda olduğunun
bariz nümunələri, beynəlxalq reytinq
cədvəllərində ilbəil yüksəlişdə olması
isə çəkilən zəhmətlərin bəhrəsiz qal-
madığının sübutudur. 
    Muxtar respublikada ali təhsilin
dünyaya inteqrasiyası istiqamətində
qazanılan uğurların başlıca səbəb-
lərindən biri kimi xarici dillərin təd-
risinə dövlət qayğısını göstərmək
olar. Bunun bir bariz nümunəsi də
İqtisadiyyat və idarəetmə fakültə-
sində tədrisi ingilis dilində olan İq-
tisadiyyat ixtisasının fəaliyyətə baş-
lamasıdır.  
    Naxçıvan Dövlət Universitetinin
inkişafını xarakterizə edən amillərdən
biri də ilbəil sayı artan və maddi-
texniki bazası zənginləşdirilən tədris
binalarıdır. Bu il bu binaların sırasına
daha biri – Xarici dillər fakültəsi
üçün bina  da əlavə olundu. İlin əv-
vəlində müəllim və tələbələrin isti-
fadəsinə verilən tədris binası zirzəmi
ilə birlikdə 4 mərtəbədən ibarətdir.
Tədris korpusunun zirzəmisində hər

biri 20 tələbə yerlik olan 2 linqafon
kabinəsi, 6 auditoriya, bufet, qarderob
və qazanxana; birinci mərtəbədə
5 auditoriya, tərcümə mərkəzi, təd-
ris-metodik mərkəz, İngilis dili və
metodika, Roman-german dilləri ka-
fedraları, alman dili mərkəzi, mul-
timedia otağı, fransız dili mərkəzi;
ikinci mərtəbədə 6 auditoriya, sin-
xron tərcümə mərkəzi, 50 yerlik au-

ditorium, kompüter sinfi, xarici ölkə
ədəbiyyatı kabinəsi, ingilis dili mər-
kəzi, ingilis dili və tərcümə kafedrası,
dekanlıq, dekan və dekan müavini
üçün otaqlar; üçüncü mərtəbədə isə
7 auditoriya, rus, ərəb, fars dilləri
mərkəzləri, Rus və Şərq dilləri ka-
fedrası, həmçinin 80 yerlik iclas
zalı müəllim və tələbələrin istifadə-
sinə verilib. Fakültədə fəaliyyət gös-
tərən İngilis dili və metodika, Ro-
man-german dilləri, İngilis dili və
tərcümə, Rus və Şərq dilləri kafed-
raları, xarici ölkə ədəbiyyatı və
2 linqafon kabinəsi, eləcə də Təd-
ris- metodiki mərkəz, Sinxron tər-
cümə mərkəzi, Fransız dili, İngilis
dili, Alman dili, Rus dili, Ərəb dili,
Fars dili mərkəzləri və Tərcümə
mərkəzi müəllim və tələbələrin dərs
zamanı və eləcə də dərsdən sonrakı
vaxtlarının səmərəli təşkili üçün hər
cür tədris və texniki ləvazimatlarla
təchiz olunmuşdur. Belə ki, mər-
kəzlərdə yaradılmış zəngin kitab-
xanalar, yüksəksürətli internetlə tə-
min olunmuş kompüterlər, xüsusilə
də tələbələr üçün əyani və elektron
vəsaitləri əlçatan edir.
    Tədris korpusunda 12 elektron
lövhə, 7 proyektor, 112 kompüter
quraşdırılıb və sürətli internetə çıxış
təmin edilib. Xarici dillər fakültə-
sində ingilis, fransız, alman, rus dili
müəllimliyi, Tərcümə (İngilis-Azər-
baycan dilləri), Tərcümə (Ərəb-
Azərbaycan dilləri), Tərcümə (Fars-

Azərbaycan dilləri) olmaqla, 7 ixtisas
üzrə tələbə qəbulu aparılır. 
    Fakültədə 49 professor-müəllim
tədris prosesində fəaliyyət göstərir
ki, onlardan 6 dosent, 20-si baş
müəllim, 23-ü isə müəllimdir. Baş
müəllim və müəllimlərin əksəriyyəti
dissertant və ya doktorantdır. 2020-
2021-ci tədris ilində fakültədə əyani

yolla 395, qiyabi yolla 30
tələbə təhsil almışdır. Ötən
tədris ilində bu ixtisaslarda
təhsil alan fakültə tələbə-
ləri sırasında 6 nəfər Tür-
kiyə və Banqladeş vətən-
daşı da olub.

Naxçıvan Dövlət
Universiteti Azərbaycan
ali təhsil sistemində sinxron
tərcümə mərkəzi olan ilk

universitetdir. Həmin mərkəz fakültədə
tədris olunan dillərə aid, xüsusilə də
şifahi tərcümə fənlərinin daha peşəkar
şəkildə öyrədilməsi, tələbələrin əyani
vəsait və vasitələrlə təlimə cəlb olun-
ması baxımından əvəzedilməz əhə-
miyyətə malikdir. İstər tədris prosesi,
istərsə də fənlərə dair biliklərin yekun
qiymətləndirilməsi üçün quraşdırılan
texniki avadanlıqlar müstəsna rola
malikdir. Sinxron tərcümə otağı ardıcıl
və sinxron tərcümə fənlərinin tədrisi
zamanı praktik cəhətdən çox mühüm
əhəmiyyət kəsb edən tədrisə köməkçi
vasitədir. 
    Ali Məclisin Sədri cənab Vasif
Talıbovun da yeni tədris binasının
istifadəyə verilməsi ilə bağlı tədbirdə
otaqlara baxış zamanı vurğuladığı
kimi, dil dərslərinin tədrisi prose-
sində linqafon kabinələrin rolu əvə-
zedilməzdir. Fakültədə istifadəyə
verilən ən müasir texniki avadanlıq
və tədrisə köməkçi proqram təminatı
ilə təchiz olunmuş hər biri 20 tələbə
yerlik olmaqla, 2 otaqdan ibarət
olan linqafon kabinələr, xüsusilə də
dinləmə dərslərinin tədrisi üçün ən
vacib olanlardandır. Kabinələrdəki
bütün kompüterlər sürətli internetlə
təmin olunub. Linqafon kabinələrdə
əsas kompüter mərkəzli idarəetməyə
malik xüsusi proqram vasitəsilə tə-
ləbələrin istifadəsində olan 20 kom-
püterə eyni anda tam nəzarət edə
bilməklə yanaşı, həm də material
mübadiləsi, elektron jurnal, hər fənn

və sinif üçün xüsusi səhifə aça bil-
mək, söhbət, tapşırıq göndərmək
və hazır tapşırıqların yoxlanılması
funksiyaları bu proqramın səmərə-
liliyini daha da artırmış olur. Qu-
raşdırılmış ekran vasitəsilə tələbə-
lərin kompüterlərinin və ya hər
hansı xüsusi bir materialın ümumi
nümayişi də mümkündür. 

    Müxtəlif otaqlarda quraşdırılmış
sürətli internetə çıxışı olan, elektron
lövhə və kompüterlərlə və əyani və-
saitlərlə təchiz edilmiş otaqlar praktik
dərslərlə yanaşı, həm də mühazirə
dərslərinin daha səmərəli və innovativ
üsullarla tədrisi üçün çox əhəmiy-
yətlidir. Belə ki, müəllimlərin ha-
zırladıqları mühazirə-təqdimatlar və
videomateriallar dərslərin yüksək
səviyyədə keçirilməsinə şərait yaradır;
xarici ölkə ədəbiyyatı kabinəsində
üç kateqoriyada toplanmış ədəbiyyata
aid nəzəri kitablar və müxtəlif dil-
lərdəki əsərlər tələbələr üçün mate-
rialları daha da əlçatan edir. 
    Təsadüfi deyil ki, Ali Məclisin
Sədri Xarici dillər fakültəsinin yeni
tədris korpusu istifadəyə verilməsi
münasibətilə keçirilən tədbirdəki
çıxışında  xarici dillərin tədrisinin
zəruriliyini vurğulayaq demişdir:
“Universitetdə tədris olunan 63
ixtisasdan 7-si bu gün istifadəyə
verilən Xarici dillər fakültəsindədir.
Bu ixtisasların yaradılması qarşıda
duran məqsəd idi. Lakin müəllim
çatışmazlığı var idi. O dövrdə başqa
ölkələrdən müəllimlər dəvət olu-
naraq tədris quruldu. Bu gün artıq
Naxçıvan Dövlət Universitetinin
Xarici Dillər fakültəsinin müəl-
limləri yerli mütəxəssislərdir.
Ümummilli liderimiz Heydər Əliyev
XXI əsr, üçüncü minillik münasi-
bətilə Azərbaycan xalqına müra-
ciətində deyirdi ki, “Yönümüz Şər-
qə olsa da, yolumuz Qərbə olma-
lıdır”. Bu o deməkdir ki, biz şərqli
olsaq da, qərbə doğru da getməli,

Avropa təhsilini mənimsəməliyik.
Bunun üçün isə dil bilmək lazımdır.
Bu fakültənin yaradılmasında əsas
məqsəd gənclərə xarici dillərin öy-
rədilməsi və onları dünyanın apa-
rıcı universitetlərində təhsil almağa
hazırlamaq idi. Bu gün 300-dən
çox naxçıvanlı gənc xarici ölkə-
lərdə təhsil alır. Onlar yaxşı mü-
təxəssis kimi geri dönəcək, bilik-
lərini ölkəmizin inkişafına sərf
edəcəklər. Ötən dövrdə Xarici dillər
fakültəsinin 1400-dən çox məzunu
olmuşdur. Onlar bu gün respubli-
kamızda və xarici ölkələrdə çalışır,
ölkəmizin inkişafına töhfələrini
verirlər”.
    İstedadlı tələbələr dərsdən sonrakı
vaxtlarını universitetin Media mər-
kəzində  keçirirlər. Fakültə binasında
quraşdırılmış ekran vasitəsilə “Uni-
versitet” televiziyasının ingilis dilində
yayımlanan xəbər buraxılışlarının
materiallarının tərcüməsi prosesinə
İngilis dili və tərcüməkafedrası müəl-
limlərinin nəzarəti altında tələbələr
də cəlb olunur və səsləndirilmə də
məhz tələbələrimiz tərəfindən apa-
rılır. Spikerlik bacarığı olan tələbələr
də prosesə cəlb olunur. 
     Fakültədə təhsil alan tələbələr mə-
zun olduqdan sonra da daim diqqətdə
saxlanılır. Belə ki, fakültənin kadr
tələbatının, demək olar ki, mütləq
əksəriyyətini öz məzunları ilə təmin
edir. Bu da fakültənin peşəkar kadr
hazırlığı işində düzgün istiqamət tut-
duğuna sübutdur. Fakültənin peşəkar
müəllim və professor heyəti daim
tələbələri ixtisaslarının dərinlikləri
və yeniliklərlə tanış etmək üçün öz
üzərlərində çalışırlar, respublika sə-
viyyəli, həmçinin beynəlxalq layihə
və təlimlərə cəlb olunurlar.
    Bu gün muxtar respublikamızın
və paytaxt Bakı da daxil olmaqla,
ölkəmizin müxtəlif region və şə-
hərlərində, habelə xarici ölkələrdə
tərcüməçi-müəllim kimi və bir çox
fərqli peşələrdə fəaliyyət göstərən
məzunlarımız vardır.  Məhz bu sə-
bəblərdəndir ki, abituriyentlər ixtisas
seçimi zamanı Naxçıvan Dövlət
Universitetinin Xarici dillər fakül-
təsini də tərəddüdsüz seçirlər. Bu il
fakültə qapılarını daha 113 tələbəyə
açıb. Fakültədəki ixtisaslara üstünlük
verən abituriyentlər, xüsusilə də “İn-
gilis dili müəllimliyi” və “Tərcümə
(ingilis-azərbaycan dilləri)” qrupla-
rında təhsil almağa haqq qazananlar
hər zaman yüksək bal toplayan tə-
ləbələr olmuşdur.

Beynəlxalq mühitə çıxış statusu – Xarici dillər fakültəsi

    Azərbaycanda dövlət müstəqilliyi əldə edildikdən sonra Naxçıvan
Muxtar Respublikasında bütün sahələrdə olduğu kimi, təhsil sahəsi də
dövlət qayğısı ilə əhatə edilmişdir. Təhsil sahəsindəki inkişafın, təhsilə
dövlət qayğısının ən bariz nümunəsi isə Naxçıvan Dövlət Universitetidir.
1967-ci ildə Azərbaycan Dövlət Pedaqoji İnstitutunun Naxçıvan filialı
kimi fəaliyyətə başlayan ali təhsil ocağı böyük inkişaf yolu keçmişdir.
1972-ci ildə ümummilli liderimiz Heydər Əliyevin qərarı ilə filialın ba-
zasında Naxçıvan Dövlət Pedaqoji İnstitutu yaradılmış, 1990-cı ildə isə
institut Naxçıvan Dövlət Universiteti adlandırılaraq pedaqoji profilli
dövlət universitetinə çevrilmişdir. 

Təhsil millətin gələcəyidir

    Qeyd olunanlar bir daha təhsilə, elmə, gəncliyə verilən dövlət dəyərini
və göstərilən qayğını nümayiş etdirir. Müəllim və tələbələr üçün isə bu
diqqət və qayğıya, yaradılan şəraitə cavab olaraq məsuliyyəti dərk etmək,
yaradılanları qoruyub-saxlamaq və böyük səylə çalışaraq daha çox uğura
imza atmaq ən ümdə vəzifələrdir!

Aidə CƏLİLZADƏ

Naxçıvan Dövlət Universitetinin İngilis dili və tərcümə
kafedrasının baş müəllimi

Naxçıvan Muxtar Respublikası Ali Məclisinin deputatı



Bildiriş
Güznüt kənd Sudan İstifadə Edənlər Bir-

liyi fəaliyyətini dayandırdığından ləğv olunur.

İtmişdir
Məmmədov Səfər Səmimi oğlunun

adına olan sürücülük vəsiqəsi itdiyindən eti-
barsız sayılır.

* * *
Şahbuz rayon Kolanı kənd bələdiyyə-

sinə məxsus möhür itdiyindən etibarsız sa-
yılır.

* * *
Sədərək rayonu, Dəmirçi kənd sakini

Hüseynov Cavid Məmməd oğluna məxsus
JN-268A inventar nömrəli “Torpağın mül-
kiyyətə verilməsinə dair şəhadətnamə” itdi-
yindən etibarsız sayılır.

* * *
Məmmədov Eyvaz İslam oğlunun

adına olan avtomobilin 85AE 062 nömrəsi
itdiyindən etibarsız sayılır.

Təhsil ocaqlarımız dünəndən bu günə
Ulu öndər Heydər ƏLİyеV: Hesab edirəm ki, cəmiyyət haradan
olursa-olsun, nədən olursa-olsun, kəsib təhsilə xərcləməli, gənc
nəslin təhsilinə, müəllimə kömək etməlidir. Bu, mənim prinsipial
mövqeyimdir.

Naxçıvan Muxtar Respublikası Ali Məclisinin Sədri Vasif TALIBOV: Təhsilə,
məktəb işinə qoyulan sərmayə gələcəyə qoyulan sərmayədir. Əgər yaxşı mütə-
xəssis və əsl vətəndaş yetişdirmək istəyiriksə, ölkəmizin gələcəyini düşünürüksə,
onda məktəb işinə, təhsilə  həmişə olduğu kimi, bundan sonra da xüsusi diqqət
yetirməliyik.

Heydər Əliyev adına Hərbi Lisey

Ərtoğrol Cavid adına Uşaq Musiqi və Bədii Sənətkarlıq Məktəbi

Kəngərli rayon Çalxanqala kənd tam orta məktəbi

Culfa rayon Bənəniyar kənd tam orta məktəbi

Şahbuz rayon Ağbulaq kənd tam orta məktəbi


